
        
            
                
            
        

    
	ФИЛИПОВИЧ КОРНЕЛЬ 

	 

	ГУЧИН ЖИЛИЙН ДАРАА

	
“УЛСЫН ХЭВЛЭЛИЙН ГАЗАР” Улаанбаатар хотноо 1974 онд эрхлэн хэвлүүлсэн “НАРАНЦЭЦЭГ (Польш шүлэг, өгүүллэгийн түүвэр)” номоос 

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

	 

	[image: Image]

	 

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

 (Ж. Чимидийн орчуулга)

	ГУЧИН ЖИЛИЙН ДАРАА

	Жижиг өртөө бүр дээр хурдаа саан зогссоноо, тэр даруйдаа цааш хөдлөн гэнэт мяраах мэт явсаар галт тэрэг яаралгүйгээр хотод ойртон ирж байлаа. Төмөр замын далангийн дагууд өндөр эрэг өтгөн бутанд нуугдан тахирласаар гол урсана. Ян нээлттэй цонхны дэргэд зогсож бут, ногооны дундаас голын усыг олж харахыг хичээнэ. Галт тэрэг яльгүй хазайсхийн тойруугаар явж байв. Хажуугаар дан жижиг байшингууд, эгнүүлэн хаясан сүрэл, хагалсан газар шарлаж гандсан шош бүхий ногооны газар, чийг дааж сэрүү татсан цэцэрлэг жирэлзэн өнгөрнө. Галт тэрэг огцом зогсов. Хүрч ирцгээлээ. Ян тавиур дээрээс үүргэвч, загасны уургаа аваад вагоноос буув.

	Гадагш гарч иртэл бие нь эвгүй болоход өмнийнхөө явдлуудын адилаар өөрийнхөө хийсэнд, өөрөөр хэлбэл энд ер нь ирсэндээ харамсав. Гэвч буцах нь нэгэнт өнгөрчээ. Гадагш шахцалдан гарч буй олон хүнд өөрийн эрхгүй түрэгдсээр явав. Хаалганы дэргэд төмөр замчны малгайтай өвгөн билетийг нь авахад Ян хотын төв рүү одсон, шавдсаар хучсан, явган зам дээр гарав. Өмнө хойно нь танихгүй хүмүүс алхана. Ард нь яваа эрэгтэй, эмэгтэй хоёр, маргааш ирэх хэн нэгэн хүний тухай ярилцана. Ян, гүгэлийн үнэр ханхлах жижигхэн сүмийн хажуугаар өнгөрөв. Сүмийн чулуун шал довжоо нь дөнгөж саяхан угаасан юм шиг цэмцийнэ. Ян тонгойн ийш тийш харан алхана. Тэр явж байгаа биш харин алгуурхан урсах туузан дээр зогсоод ургаа мод, байшин, гудамжны чийдэн, байшингийн хана, цонхны үзэсгэлэн, хаалга үүдний хажуугаар жирэлзэн өнгөрч байгаа юм шиг ч санагдана. Энэ замаар нүдээ боолгоод ч явж болно. Тэр одоо яг хаана яваагаа мэдэж байв. Тэр бээр энэхүү хотыг зөвхөн хараад бус, бүх л бие махбодоороо хөл, гар, тэр ч байтугай арьс махаараа хүртэл санаж байлаа. Тэр хөл дороо замын хараар гагнасан тэгшлэн зассан элэгдэж хуучирсан хавтан бүхий зам байгааг сайн мэдэх аж. Хавтангууд хагарсан газраар ногооны шилбэ, таван салаа, хамба шарилж, мянган настын жижигхэн гунданги навч цухуйна.

	Зочид буудлын хаалгач, Яныг харалгүйгээр хуудас өгөв. Ян гантиг чулуун лангуун дээр тонгойн зогсоод, овог нэр, оршин суудаг газар, цэргийн алба хаасан эсэхээ зохих хүснэгтүүдэд нь бөглөн бичив. Ийнхүү бичиж байхдаа зочид шуудалд шингэсэн өвөрмөц үнэрийн тухай бодлоо. Энэ хугацаанд ертөнцөд өч төчнөөн өөрчлөлт гарсан боловч энэ үнэр гучин жилийн дараа ч хэвээр байв. Тэр түлхүүрээ аваад өрөөндөө орохоор явав. Цонх нь үүд рүү харсан ажээ. Тэнд төмсний хальс, шуузны лаазаар дүүрэн хогийн сав, тоос шороо болсон брезентээр хучсан мотоцикл, хоёр дугуйтай түрдэг тэрэг харагдана. Ян шургуулгыг онгойлгон үзвэл хоосон байв. Зай ихтэй том шүүгээнд жимсний архины шил, жорлонгийн зөөлөн цаасны үлдэгдэл хэвтэнэ. Адар, ор, угаалгын тэнд байгаа гурван чийдэн шатаагүй болохыг нь үзээд тэр үүргэвчээ задаллаа. Сахлын хэрэглэл, алчуур, савангаа гаргав. Чингээд замдаа яльгүй ядарсан царайг нь тусган байх толины өмнө, нүүрээ угааж, сахлаа хусаад ширүүн алчуураар арчиж, тос түрхсэнийхээ дараа загас, үнэртэнд таагүй байдгийг гэнэт санав. Тиймээс үүргэвчнээсээ үнэргүй саван гаргаж гараа дахин сайн угаахад хүрэв. Хүрмийнхээ халаасанд өгөөш, дэгээ бүхий хавтгай хайрцаг дамар хийгээд зоогийн газарт орлоо. 

	Тэнд хүнгүй байсан учир дөнгөж суухтай нь зэрэг хоол зөөгч хүрч ирэв. Ян үхрийн мах, кофе захихад магтмаар хурдан авчирч өглөө. Хоол идэх зуураа тэр хөдөө газрын давуу талын тухай бодон, малталт, зам гүүрний засвар болон хотын сайн дурын найрал дууны зуун жилийн ойн тухай бичсэн дөрвөн хуудастай орон нутгийн сониныг үзэж байв. Мөн тэнд шинээр гэр бүл бологсдод баяр хүргэж, талийгаачдын гэр бүлийнхэнд эмгэнэл илэрхийлсэн байлаа. Хажуугийн жижиг өрөөний дэлгэсэн хаалгаар хүмүүсийн яриа шууд сонстох боловч, үг нь ялгагдахгүй аж. Ян тийшээ харвал ширээний ард суугаа эрэгтэй эмэгтэй хоёрыг нь таних юм шиг санагдав. Хэрвээ л ив ижилхэн хүн л биш юм бол тэр бээр энэ эмэгтэйг нэгэн үе тун сайн мэддэг байсан. Эрэгтэй ч гэсэн бас л танил юм шиг санагдана, зөвхөн нүүр нь их цулцайж таргалжээ. Энэ хүн танигдахаар өөр болсон болохоор тэр бээр юутай ч Яны хувьд танихгүй, харь хүн болжээ хэмээн Ян бодлоо. Чингээд эзлэлтэд байх үедээ их сургуулийнхаа андаасаа ялгахын аргагүй адилхан хүнтэй шоронгийн нэг өрөөнд сууж байснаа санав. Дууны өнгө, дохио зангаа нь ч хүртэл ижил байсан. Гэлээ ч тэр, анд нь биш байв. Ян гэвч энэ таавраар толгойгоо зовоож эхэлсэнгүй. Хоол зөөгчийг дуудан, тооцоо хийгээд гарав.

	Сонины мухлагаас тамхи худалдаж аваад автобусанд орсон хойноо, өөрөө ч мэдэлгүй, энэ нутгийн аялгуугаар ярьжээ. Ян хэдийгээр дорнод Польшийнх ч гэлээ энд тэр бээр өчнөөн жил суусан болохоороо ер албадаж хичээсэн юмгүйгээр эндхийнхний адилаар эгшгийг богиноор, хамрынхыг сунжруулан дуудна. Түүний төвөнх уруул нь юу хэрэгтэйг аяндаа хийх бөгөөд энэхүү тогтсон дадал нь үүрд үлджээ. Үүнийхээ ачаар Ян энд өөрийгөө гаднынх гэж бодохгүй, энэ нутгийнхан ч түүний хамаатан садныдаа зочлохоор төв Польшоос ирсэн, энэ нутгийн хүн гэж бодно.

	Автобус муу усаар бохирдон хүрэнтсэн устай, хилийн голын дагуу явж байснаа, өндөр их бие нь дорно зүг хандсан хус бүхий засмал зам руу эргэв. Тэнд хилийн голд цутгадаг жижиг гол урсана. Ян цонхоор гол руу харлаа. Голын тохойд хурц шовгор дээвэр бүхий жижигхэн модон байшин байхыг тэр үзэв. Хаягдаж, эзгүй хоцорсон юм шиг харагдавч, үүдэнд нь яг л урьдынх шигээр мод хагалах суурь мод болон, хураалттай мөчир харагдана. Тохойд автобус зогсов. Энэ буудал дээр Янаас гадна, настай хоёр эмэгтэй буув. Тэд замаар эгц явцгаан Ян гол руу эргэв. Тэр гэрийн хошоонгорын талбайн захаар алхлаа. Автобус үзэгдэхгүй болж, моторын дуу нь намдан, цэцгээс цэцэгт суун, эргэлдэж нисэн, дахин сууж тэгснээ өндөрт хөөрөн алсад нисэн одох эрвээхэйн далавчаа дэвэх дуун сонсогдон ажин түжин болов. Таван цаг ойртож, үүлгүй тэнгэрт нар бүр гудайсан байлаа. Салхигүй, агаар тунгалаг, халуун ч үгүй, хүйтэн ч үгүй, ёстой л нэг таатай аж. Зөвхөн голын эрэгт, бургасны дор орсон хойноо л сэрүү татсанаас Ян биеэ агзасхийлгэв. «Одоо чинь есөн сарын дунд үе, ус хүйтэн байх ёстой шүү дээ» гэж тэр бодов.

	Гол, хатуу, хайргархаг хөрсийг идэн гүн эргүүлэг бий болгосон, өөрийн дуртай газар луугаа Ян явав. Голын цавчим өндөр эрэгт нэрс, үүргэнэ ургаж, эсрэг талын намхан налуу эрэг нь хайр чулуугаар дүүрчээ. Ян ч санахгүй байгаа эрт үед энд модон гүүр байсан боловч үерт урсаж одоо түүнээс усан дундаас ёрдойн байх шон нь л үлджээ. Мөчир гэрт бэхэлсэн цавчим эргийн дор ус гүн бөгөөд Ян тэндээс загас барих дуртай билээ. Тэр том мөрөг загас, дэгээ эрүүтэй хөгшин хулд загас ч барьж байсан. Гэвч эндхийн загас тун болгоомжтой, зөвхөн өглөө эрт юм уу, үдэш оройд дэгээнд ордог.

	Өөрийн дуртай тохойд ойртож явахдаа Ян, одоог, гучин жилийн тэртээд болсон явдлаас зааглан байсан үл үзэгдэх эмзэгхэн хилийг даван алхжээ. Ийнхүү санаанд оромгүй давснаа бүр хожим нь л мэдэв. Загас үргээхгүйг хичээн тэр болгоомжтой явж байсан. Гэвч зүрх нь галзуурсан юм шиг цохилон, сүүлчийн хэдэн метрт хар хурдаараа гүйх, хүүхэд ахуйнх шиг жолоогүй их хүслэн оргилов. Чингэвч биеэ барьж чадсандаа сэтгэл нь тайвшрав. Тэр аажмаар явж хүрэн зогсоод, мөчрийг ярахад түүний эргүүлэг нь гарч ирэв. Нарны хурц гэрэлд тэр нь түүний бодож байснаар улам ч гоё, үзэсгэлэнтэй харагдав. Өтгөн ногоо, хар сүүдрийн дунд, хүчит гэрэлтүүлэгч тусгасан юм шигээр ус гялалзан байлаа. Ян болгоомжтойгоор бутан дундуур зүсэн ногоон дээр очиж суугаад уургаа хажуудаа тавиад харав. Хөлийнх нь тушаа эргийн доорх ус, шил шиг тунгалаг, ёзоорт нь буй хавтгай чулуу ч хүртэл харагдах аж. Гэвч ёзоор цаашлах тутмаа ус ногоовтор өнгөтэй болон арай булингартаж улам өтгөрөн, усанд орж, харласан багц мөчрийн дор юу ч харахын аргагүй, үл мэдэгдэх гүн цүнхээл харлана. Ян бүр хүүхэд байхаасаа энэ эргүүлгийн ус, дэлхийн бүх устай холбоотой бөгөөд хэн ч хэзээ ч барьж чадаагүй загасаар дүүрэн байгаа гэж мэддэг билээ. Ян энд намар орой болтол дураар том мөрөг загас барьдаг бөгөөд, жилээс жилд хаварт бүх юм давтагдана. Цаг урсаж, үер, халуун нар, жавар солигдсоор байвч, загас урьд адилаар оромж олж, түрсээ шахан үржинэ.

	Ян ус руу харвал жижигхэн загас ч үгүй, хов хоосон харагдав. Гэвч загас удалгүй энд гарч ирнэ гэдгийг тэр мэдэж байлаа.

	Эхлээд нэгэн бага шиг мөрөг загас харагдлаа. Тэр үе үе зогсосхийн, хошуугаа шоволзуулан алгуурхан сэлж явснаа цүнхээлийг захлан үзэгдэхгүй болов. Дараа нь бас арай бага шиг хоёр мөрөг гарч ирлээ. Тэдний зайгаа алдахгүй зэрэгцэн явааг харахад хоёр сөнөөгч онгоц мэт санагдана. Тэд эргэж мушгиралдан нэг ёроол руу орон, нэг дээш гарч ирж байв. Ян тэднийг ажиглан байх зуураа усны гүнд нэгэн том загас байхыг олж харав. Тэр загас хаанаас гараад ирснийг Ян мэдээгүй бөгөөд загас бараг усны ёроолын нүүгэлтсэн харанхуйд байсан учир тод харагдаж өгөхгүй байв. Загас нэг харагдахгүй болон нэг тодрон тэндээ удаан байснаа дээш гарч байгаа бие нь нүднээ ил тод харагдах болжээ. Энэ бол хөшүүн болхи хөдөлгөөнтэй мөртөө хүдэр чийрэг, том сайхан биетэй аварга том мөрөг загас байлаа. Маш сайхан жигд, нягт мөнгөлөг хайрстай, час улаан заламгайтай, хар судал бүхий гоё сайхан сүүлтэй, том духтай, сэргэг нүдтэй, бүдүүн хүзүү бүхий энэ загас маш сайхан амьтан болохоо бие төрхөөрөө харуулна. Ян цааш юу болохыг мэдэж байсан тул түүнээ хүлээн баярлаж байлаа. Тэгтэл мөрөг загас гүехэн газар ирж хоромхон зуур зогсосхийснээ гэнэт эргэж сүүлээ огцом мушгируулан ус самарч гүнзгий рүү чигээрээ шумбан орлоо. Эл үзэгдэл тулгамдсан аюулаас амь өрсөн зугтах мэт харагдаж байсан боловч мань загасны хэр сайн маяглаж чадаж байгааг Ян бүрэн мэдэж байлаа. Догь загас эрэг дээрх хөдөлгөөнийг өдөөхийн тул зөвхөн айсан дүр үзүүлсэн маяглалаараа шалтгаан гаргахыг хичээжээ. Хэсэг зуур усанд юу ч харагдахгүй хов хоосон байв. Тэгснээ дахиад нэг бага шиг мөрөг, хойноос нь ихэр юм шиг хоёр мөрөг гарч ирснээ бас л алга болох нь тэр. Адилхан загаснууд олон болсон учир саяхан зугтсан дүр үзүүлээд байсан нөгөө том сайхан мөрөг загасаа Ян одоо нэгэнт ялган харж чадахаа болив. Олон загасны дотор толгой дээрээ сорвитой нэг гоц том хар загас байв. Тэр загас залхуутайхан хөдлөх бөгөөд дээш үл гарч ирнэ. Ян бодож санасан ч юмгүй ширтэн харсаар байлаа. Хангалттай олон загас харж нүд цадсан болохоор Ян загас барих дур хүрэхгүй байв. Ян үл ажиглагдам сэмхнээр хөдлөн халааснаасаа тамхиа гаргаж татлаа.

	Орой болжээ. Үүл бүрхэж өвс ногоо, уул толгод харанхуй даах бөгөөд харин нар шингэх зүгийн ой гэгээрэн харагдана. Өндөр эргийн сүүдэр уснаа тусаж улам бүр бараантан харагдана. Саяхан Яны онож харж байсан загаснууд улам бүдгэрсээр сүүлдээ усанд шингэх мэт бүр алга болов. Ян авчраад огт хэрэглээгүй орхисон брезент ууттай загасныхаа хэрэглэлийг таяг, шүхрийн нэгэн адил газраас тоомжиргүй авч гартаа барив. Тэгээд босож хотын зүг алхаллаа. Тэр бээр нэгэнт шүүдэр буусан, намхан шигүү ургасан өвсөн дундуур явлаа. Намуухан агаар нэгэнтээ хөрж харанхуй боллоо. Ян урьд өмнө нь үнэртэж үзээгүй байсан хошоонгорын хурц үнэр нугаас ханхална. Улам харанхуй болсоор байсан авч, хотыг зорьсон зам бараан газар дээр шохойгоор зурсан адил тод цайран харагдана.

	Нэгэн үе бүлээн агаарт орж ирэхэд хацар нүүрийг мэдэгдэм дулаацуулах боловч дахиад л голын эргийнх шиг биш боловч хүйт даана.

	Эрт хүүшилдэг энэ нутгийн үдэш нэгэнт болжээ. Замын хоёр тал улам хөшиглөн харанхуйлна. Баруун талын нарийн хавцлаар гэгээ цухуйх боловч бараан үүл улам доошлон тэнгэрийн хаяаг бүрхэнэ. Чив чимээгүй. Алсад хааяа нэг радио буюу баян хуур хөгжмийн дуу сонстон нам гүмийг эвдэх боловч дорхноо таг чиг болно. Тас харанхуй болж, анир чимээ тасарлаа. Ян замаасаа гарч бяцхан нарсан дундуурх жимээр орон хотын том цэцэрлэгт хүрлээ. Усанд туссан бүдэг шар гэрэл моддыг нэвтлэн доорх газрыг гэрэлтүүлнэ. Нигүүрс модны навчны ялзарсан үнэр, давирхай, хөвдийн үнэр ханхалж байв.

	Яныг тийнхүү нэлээд удаан явж байтал, түүнийг хүлээж байсан юм шиг Агнешка модны цаанаас сэмхэн гарч ирлээ. Түүнээс урьдын адил мөн л үнэртэй ус ханхалж байв. Яныг нэгэнт ирэхээ өнгөрлөө гэж бодож байснаа Агнешка хурдан ойлгомжтой бөгөөд намуухан ярьж эхэллээ. Яныг исгэрэх үед тэр орон дотроо Викки Баумын зохиолыг уншаад хэвтэж байжээ. Тэгээд эхийнхээ өрөөгөөр гэтэж гаран өвлийнхөө хуучин пальтог цамцан дээрээ шууд нөмрөөд цэцэрлэг рүү гүйн ирсэн нь энэ ажээ. «Гутал норсныг хараач» энэ худлаа, Агнешка цэцэрлэгт Каральтой хамт яваагүй. Агнешка түүнтэй хамт явахыг татгалзсан учраас тэр зориудаар уурлан зөндөө олон юм ярьсан ажээ. «Битгий уурлаж үзээч, над муу юм болно, их хүнд байна шүү». Ууртаа Агнешка өглөө нь бас шилтэй варень, аягаа хагалжээ. Ян түүнийг тэврэх, үнсэх гэж огтхон бодоогүй боловч гар нь аяндаа яваад пальтоных нь дотуур орж тэврэв. Уруул нь аяндаа Агнешкийн сайхан үнэр ханхалсан хүйтэн хацарт хүрч улмаар уруулыг нь тэмтчин тийнхүү тэр хоёр халуун зөөлөн биеэ наалдуулав. Ян Агнешкийн ямар ч үрчлээгүй, туяхан зөөлөн булцгар гарыг илбэнэ. Янын гар улам өөгшсөн мэт одоо хүртэл хүрээгүй байгаа тийм газрыг битүүхэн хайж эхлэв. Агнешка гарыг нь базан: «Хонгор минь энд хэрэггүй, тийшээ амарч суудаг сэхээвч рүү очъё» гэлээ. Тэд хөтлөлцөн хурдан алхсанаа, өвсний үндэс, чулуунд бүдрэн бүр гүйцгээв. Агнешка Янын гарыг чанга атган дуу шуугүй явна. Ян ч гэсэн нэг ч үг үл дуугаран: тэдний хооронд эвгүй юм болж улмаар хөндийрөн, бүр бие биеэ үзэн ядаж байгаа мэт юм бодогдож явав. Тэр хоёрыг одоо өөрсдөө яаж ч чадахгүй үйлийн үрээр бий болсон зөвхөн тийм нэг л зүйл холбож байлаа. Тэд гүйж, зогсон, юм чагнаснаа ямар нэгэн муу юм болсон мэт гэтэн явна.

	Ян цэцэрлэгээс гарч усан үзмийн модод ургасан байшингуудын нүүрэн талыг барин гудамжаар орж явав. Тийнхүү явсаар хүйтэн царайтай евангелийн ёсорхог сүм дунд нь байх том талбайг хөндлөн гарлаа. Сүмийн оройн цамхаг харанхуйд бүдэг харагдана. Талбайд ургасан арзгар бүдүүн туулайн бөөр моддын зүгээс дулаан оргихыг Ян сохор хүн адил таамаглан мэдэрч байлаа. Гэнэтэд дээр цамхгийн зүгээс юм хяхнан дуугарч нэг хоёр гурав... хэмээн тод ялгагдах заагтайгаар төмөр хяхтнан дуугарах нь сонстов. Тэгснээ өдөөр амыг нь таглан дарах адил гэнэт чимээгүй боллоо.

	Ян зогсож, гараа гэрэлд гарган цагаа харсанд яг есөн цаг болж байлаа. Тэр бээр зочид буудалдаа очоод маргааш өглөө тав хагаст болбол нар гарахаас өмнө гол дээр очихын тул дөрвөн цагт ч хамаагүй сэрээж өгөөч гэж гуйхаар шийдэв. Босож чадна гэдэгтээ итгэхгүй байсан боловч хэрэв хүсвэл болно гэдгийг Ян мэдэж байлаа. Ян эрт босох дургүй боловч бага зэрэг чармайлт гарган өөрийгөө албадан халуун хөнжлөөсөө гарах л юм бол болох байв... Ян эрт босохыг таашаадаггүй хэр нь хүйтэн усаар нүүрээ угаагаад, аяга цай уун, анхныхаа тамхийг татахын цагт толгой сэргэлэн, ухаан бодол саруул юутай ч зүйрлэшгүй сайхан байдгийг ихэд эрхэмлэн үздэг ажээ. Жижиг сажиг бүх юм үнэхээр ил тод харагдан, онцгой сайхан агаар амьсгалсан өглөө эртийн хормыг тэр сэтгэл хөгжүүн өнгөрөөдөг байв. Үүр шөнийн зааг арилж улам улам гэгээрэн, мананд бүрхэгдсэн газар тэнгэр ба ус эрэг хоёр ялгагдах төдий болж байх үед л гол дээр очих хэрэгтэй. Өдөр эхэлж байгаа тэгэхдээ хараахан өдөр болчхоогүй чухам энэ үед л хүсэн хүлээсэн ер бишийн, гайхалтай, үл мартагдах сонин зүйл үзэж болно. Өдөр шөнө хоёрын зааг дээр усны ёроолын нууцыг нээж, ер бишийн хашир том загаснуудыг барьж болдог тийм завсрын үе байдаг юм.

	Ян цонхоо хааж, хөшгийг нь татсан байшингуудын хажуугаар эзгүй гудамж уруудан явж байлаа. Бие биедээ наалдсан нэг хос хажуугаар нь явж өнгөрөв. Бас нэг мотоцикл хурц гэрлээрээ гудамж замыг хоромхон зуур гэрэлтүүлэн явж өнгөрөн дараа нь дахиад харанхуй, нам гүм болов.

	Зочид буудлынх нь өрөө, орных нь толгой дээр хадсан тойрон бүжиг хийж буй лусын охидыг дүрслэн харуулсан сийлбэр, хавьд салхи оруулаагүй байрын хөгц үнэртэй агаар гэнэт Янын санаанд орж хаа нэг газар бушуу очиж юм идэж уух дур их хүрч байсан ба харин зочид буудалдаа оройхон шиг очингуут л орондоо орж өглөөний дөрөв хүртэл хэдхэн цаг нам унтаад босмоор санагдав. Түүний явж байгаа гудамжинд урьд бор бааз хүмүүс л ордог хэрдээ гоёмсог зоогийн газар байсан бөгөөд зугаа цэнгэлийг эрхэмлэн хөөцөлддөг бие цоо эрүүл ид залуу насандаа Ян ч тэнд ордог байсан. Тэгэхдээ энэ нь түүнд зөвхөн тэгж бодогдож ч байж мэдэх ч эцэстээ ялгаа ч үгүй билээ.

	Одоо энэ газар орчин үеийн шинэ зоогийн газар байгуулсан боловч тэр нь нэгэнт хаалттай байлаа. Тэндээс хэдхэн алхмын зайтай байх бас нэгэн зоогийн газар нээлттэй, зөгийн үүр адил хүнгэнэн дуугарч байсан боловч цонхныхоо модон хаалтыг буулгасан байв. Тэгэхлээр тэнд орсон хүнд хоол өгөхгүй, харин хоол зөөгчид нь хашхиран үймүүлэгчдийг хөөж гаргаж байгаа нь лавтай. «Ер нь зочид буудлынхаа зоогийн газар хооллож болох юм» гэж бодсон боловч Ян таньдаг хүмүүстэйгээ уулзахыг хүсэхгүй байв. Учир нь тэр айсандаа биш, ерөөсөө л хүсэлгүй байв. Тэгж хүнтэй уулзаад байх нь түүнд зохимжгүй мэт санагдав. Ян баруун тийш эргэн бяцхан дугуй талбайд хүрлээ. Түүний гол дунд сайхан үнэр анхилуулсан ялмын моддын дунд загалмай байлаа. Моддын дунд бяцхан улаан гэрэл сүүмэлзэнэ. Энд хүнгүй, нам гүм, байшингуудын цонх харанхуй болсон байв.

	Ян талбай огтлон цонхыг нь хуниастай шар хөшгөөр хаасан, дотор нь шаариг тоглох нь сонстож буй зоогийн газрыг зүглэн явлаа. Цонхных нь хөшиг дээр 2-р зэргийн энэ зоогийн газар 9-өөс 23 цаг хүртэл ажиллана гэж шилэн дээр бичсэн зарлал өлгөжээ. Ян дотор нь орж бяцхан тасалгаа руу шагайснаа төдхөн ухран гарч том тасалгаанд нь орж буфетээс холгүй суудалд суув. Энд тааралдах хүмүүсийн дотроос ямар боловч хамгийн гайгүй нь болох таних, гэм халгүй нэг хүн бага танхимд суугаа харагдав. Тэр бол газар сайгүй хэсэж явдаг хүн байсан учир Ян түүнтэй бишгүй уулзалддаг байжээ. Тэр бол цовоо, хөгжилтэй огтоос өтлөөгүй хүн байсан бөгөөд одоо дайнаас хойш бүр ч аятайхан, нүдэнд дулаахан болсон шиг Янд санагдав. Тэртээ, хорин жилийн өмнө тэр бээр хотод шуугиан дэгдээж нэг хэсэг завхраад авсан юм. Юу болсон бэ гэвэл тэр бээр тэр нутгийн цэргийн ангийн офицерт сэтгэлтэй болж орхиод мань эрийг тоохоо байсан хүүхнээс болж амиа хорлох гэж явсан хүн ажээ. Ашгүй тэр хотод нэг бурхан мэс засалч байсны хүчээр нөгөө нөхрийн тархинд нь туссан сумыг авсан боловч нүд оруулж чадаагүй ажээ. Аминаасаа уйдсан азгүй тэр бээр баруун нүдээ хар даавуугаар таглаж явдаг болсон бөгөөд хотынхон тэр дагиныг нь нэг нүдээр үздэггүй байсаар их уджээ. Хожим тэр хүн өөр тийшээ яваад дайн ч эхэлж, тэр нутаг эзлэгджээ. Германчууд дүүжлэхээ дүүжилж, буудахаа буудаж, хорих лагерьд хийхээ хийжээ. «Барилгын техникчийн золгүй дурлалын түүх дэлхийн түүхтэй өрсөлдөөд дийлсэнгүй» гэж тэр бээр хошигнож явдаг ажээ... Амьтан хүн ч мань эрийг мартаж, тэр ч өөр хүүхэнтэй гэрлэжээ.

	Хэрэв Артур Яны суугаа ширээн дээр ирж суух гэвэл Ян цаашаа гэхгүй л байв. Тэр хүн бас Рембо гэдэг гоё нэртэй байв.

	Хижээл насны хоёр хүн шаариг тоглож байгаад нэг нь хожигдоод явахад түүний оронд тамхи зуусан нэг хүн орж тоглов. Урьд шаариг тоглодог байсан хүний чихэнд чимэгтэй ясан бөмбөгний таг тагхийх дуу дахин сонсогдов. Угсруулан зассан дэцэдмэл тавилгатай лангууныхаа цаана зогсож байгаа буфетийн худалдагч туранхай бүсгүй пиво аягалж байв. Ян хоолны цэс авч үзээд аяга пиво, котлет хоёр захиалав. Пиво нь дорхноо ирсэн боловч котлет нь нэлээн хүлээлгэв. Буфетийн худалдагч бүсгүй лангуунаасаа гарч, хүлээн авагч тавьсан жижиг дугуй ширээн дээр очиж суув. Тэр бүсгүй хүлээн авагч залгаж, хөгжим сонсохоор тохируулагч оролдож байснаа хумсаа янзалж гарав. Шааригны дуу таг тагхийж, радиогоор «Сувдын эрэлчид» гэдэг дуурь явж, ресторанд сэтгэлд таатай аятайхан, цаг арван нэг дөхөж байв.

	Зоогийн газар хаахын өмнөхөн энгэр заамаа задгай хаясан нэг хөлчүү залуу орж ирж шааригны дэргэд зогсоод ногоон цэмбэн ширээн дээгүүр өнхрөх бөмбөгийг харж гөлөрнө. Тамхи зуусан хүн эгдүүцсэн янзтай «Пардон» («Уучлаарай») гэж аман дотроо бувтнаад нөгөө хүнийг шааригны ширээнээс холдуулав. Тэр залуу «Уучил муучил» гэнэ үү? хэмээн дооглон эргэснээ Яныг хараад, түүний зүг гөлрөн духаа атируулж нүдээ нэг аньж, нэг харна. Гэтэл Яны захиалсан котлет ирсэн болохоор нөгөө залуу нэг санаа алдаад тамхи авахаар буфет рүү салгалав. Буцах зуураа тэр дахин зогсож, хажуугийн ширээн дээр суугаад Яны өөдөөс дахин нүдээ бүлтийлгэн харав. Тэр бээр хариугүй нэг их чухал үг хэлэх гээд байгаа хүний байртай харагдана.

	Хоол нь амттай, пиво нь сайхан хүйтэн байвч хөлчүү залуу хажууд байсан явдал үнэндээ уур хүргэж байв. Тэгэвч анхаарахгүй байгаад байвал түүний арга нь барагдах байх гэж Ян найдаж байв. Харин тэгтэл зөөгч нөгөө согтуу дээр очиж, зоогийн газар арван таван минут болоод хаана, танд юу хэрэгтэй вэ гэж асууснаас болж байдал эвгүйрхэх тийшээ эргэсэн нь тоогүй болов. Нөгөө согтуу дуугүй байснаа:

	— Пиво өгөх, ажаамуу гэж хэлээд орхив.

	— Пиво өгдөг цаг өнгөрсөөн

	— Яагаад тэр бил ээ? гэж нөгөө залуу асуусан боловч цаагуураа зөөгчөөс асуусан биш, харин Янаас асуусан байртай хэлэв.

	— Мэдээжийн хэрэг.

	Ян дуугарахгүй байсан ч, харин мань залуу эцсийн эцэст яриа үүсгэж авлаа, одоо чинь яриад байна даа гэсэн төлөвтэй болов.

	— За, хэлээд өгөөч, хүн пиво авах эрхтэй юү, үгүй юу?

	— Гараад өгөөч, гуйя гэж зөөгч нөгөөхийн гутал руу харж хэлэв.

	— Юу гэнэ ээ? Зайлаад өгөөч гэж үү?! Та сонсов уу? гэж тэр залуу инээд алдаад хайрцагтай янжуураасаа нэгийг авч чүдэнз эрж, халаасаа ухаж гарав.

	Үс нь бууралтсан нэг өвгөн хүнтэй цуг танхимын голоор гарч явсан Артур ийм хэрүүл дэгдээгүй сэн бол Янын хажуугаар хээвнэг өнгөрөөд явчих байв.

	— Ээ, чи чинь газрын хаанаас гараад ирэв? гэж Артур баярлан цуг яваа хүнээсээ уучлалт гуйгаад Ян руу эргэн ирэв. Нөгөө залуугийн дэргэд түр зогсож,

	— За, юу болоод байна? гэж асуув.

	— Зүгээр зүгээр, яагаа ч үгүй, ярьж хөөрч л байна гэж хэлээд залуу босов.

	— За, сайн яваарай! гэж Артур хэлээд гар барив.

	— Баяртай, инженер гуай.

	Тэр залуу пальтогоо товчлоод гарав.

	Артур, Яны дэргэд суугаад түүнийг гялалзсан өрөөсөн нүдээрээ ширтэн харав.

	— Загасчлахаар ирэв үү?

	— Тийм ээ. Хуучин нутгаа эргэхээр ирлээ.

	— Тэгж ирсэн чинь яамай даа. Ууцгаах уу?

	— Үгүй, үгүй.

	— За дургүй бол үгүй л биз. Албадахгүй. Нэг нэг хундага уух уу?

	Артур Ян өөд харав. Хүнийг биедээ татдаг төрөлхийн авьяастай хүн юм даа гэж Ян бодов. Толгойгоо үл мэдэг хөдөлгөсөн нь уухаас татгалзахгүйн шинж ажгуу.

	— Түүнийг хэн гэдэг юм бэ? Таних уу?

	— Тэр залуу юу? Үгүй танихгүй. Манай барилга дээр ажилладаг Енжеевски гэдэг овогтой ийм нэг залуу байдаг юм. Өвгөн Енжеевскийг санаж байна уу, үгүй юу? Миний ширээн дээр сууж байсан өвгөнийг би хэлж байна.

	— Ой тойд орохгүй байна.

	— Калькштейн манай хотод амьд үлдсэн цорын ганц еврей хүн. Өөр газар амьд үлдсэн хүн ч байж таарна. Энэ сайхан өвгөн хуучин хууз сахалтай явдаг байсан болохоор чи таньсангүй. Авгай хүүхэд нь цөм алагдаад, хорвоод ганцаар үлдсэн амьтан.

	— Тэр чинь тэгээд энд байдаг юм уу? гэж Ян тоомсоргүй байртай асуув.

	Ян тэр хүнийг мэдэхгүй боловч ганц бие еврейн амьдрал түүнд хөөрхийлөлтэй санагдав.

	Ян Артур луу дахин харсангүй. Буфетийн дэргэд өндөрдүү бөгтөр, хааш яаш хувцасласан эмэгтэй зогсож байв. Хойд хормой нь богиновтор гандсан пальтоны доогуур булчин дээгүүр атирсан оймс харагдаж байв. Буурал үсээ жигд биш будсан тэр авгайг хэрхэн орж ирснийг Ян ажигласангүй. Тэр авгай буфетийн худалдагчийг том цэнхэр саванд пиво дүүргэхийг хүлээн зогсоно. Тэр хоёр хоорондоо шивэр авир ярилцана.

	— Тийм ээ, ажил хийж амь зууж байгаа. Ажил тараад тэнүүлчин шиг хотоор хэсдэг.

	Артур архиа хундагалав. Уугаад баймаар амттай сайхан хүйтэн архи байлаа. 

	— Эндхийн архи сайхан шүү гэж хэлээд Артур шанаагаа тулж Ян руу харав.

	— За чи яаж явна даа гэж Ян асуув. Энэ үед Артур юм бодож байсан боловч, үнэндээ тухайлж бодсон юм байхгүй байлаа. 

	Лангууны дэргэдэх авгайчуудын инээлдсэнд яагаад ч юм түүний эгдүү хүрэв.

	— Бахь байдгаараа бишгүй явж байна. Уржигдар Варшав, өчигдөр Кельц орлоо. Ингээд хоёр шөнийн нойр алдав. Харин чи бид хоёр ингэж их уугаагүй сэн бол гурав дахь шөнийн нойр алдах байсан.

	— Чи намайг харахад бие бие гэхээргүй харагдаж байна. Харин би нойр авах хэрэгтэй.

	— Унтаж амжина. Бүгд л унтах дуртай. Харин би бол яаравчлан авгай дээрээ очихын тулд харих ёстой. Гэрээсээ зугтаад энд ганцаар ёрдойж яваа амьтан гэж бодоогүй биз. Үнэнээ хэлээдхээч, алив? Үгүй хонгор минь, би сайхан авгайтай, охидтой, тэдэндээ их хайртай. Том охин маань химийн 2-р ангид сурдаг. Би амьдралаа чамладаггүй юм шүү.

	Артур өнөөдөр нэлээн ууж амжлаа, энэ тагш юм түүнд хэрэг болсонгүй дээ гэж Ян бодов.

	— За даа, чи миний хэлснийг сонсохгүй байх шив дээ. Энэ буфетийн дэргэд зогсож байгаа хүнийг таних уу? гэж Артур хурц хар нүдээрээ Яныг эрслэн харж хэлэв.

	— Энэ авгай юу? Ердөө танихгүй байна. Гэвч дуу нь танимаар хүн шиг байх юм.

	— Зөвхөн дуу нь гэж үү? Чи түүнийг сайн мэднэ шүү дээ. Энэ бол Агнешка. Тэр Каролын авгай болсон шүү дээ, чи лав санаж байгаа даа. Карол ямар хүн болсныг чи мэдэхгүй, тэр чинь архины лүү болсон. Шөнө өдөргүй ууж байдаг. Ийм амьдрал гэж байх уу? гэж Артур, Яны чихэнд ойртож шивнэн хэлэв.

	Агнешка савтай пиво бариад гарахаар явав. Турьгүй нарийн хуруутай солгой гартаа ширэн түрийвчээ атгасан байв. Царайнд нь үл мэдэг үрчлээ сууж, нүдний гал буурч уруул нь хатаж омголтсон байна. Аль эрт хэв маяг нь хуучирсан салбагар пальто эгэлдрэглэсэн байна. Гэвч тэр авгай золгүй амьдарч буй байдал гаргахгүй, харин ч инээмсэглэж буй нь аймаар байлаа.

	Ян уртаар сүүрс алдан дотор нь эвгүйрхэх шиг болов. Толгойгоо гудайлган тэр Агнешкагийн нүүрийг харалгүйгээр шалан дээгүүр гишгэлэн түүнээс холдсоор яваа түрийгүй хар шаахай өмссөн, турьгүй хөлийг нь ажиж байв. Гэтэл Янын өмнө цагийн эргүүлэг дэлгэгдэн дуртгал, догдлол, өнгөрсний өмхөрч хуучирсан дүр зураг жирэлзэн өнгөрлөө.

	 

	* * *

	 

	Ян зочид буудалд ирээд өрөөндөө оролгүй, жижүүрийн өрөөнд орж галт тэрэгний цагийн хуваарь үзүүлэхийг хүсэв. Шөнийн галт тэрэгний цагийн хуваарийг гүйлгэж хараад, түүнийг буцааж өгөнгүүтээ,

	— Би явлаа.

	— Явлаа гэж үү? хэмээн жижүүр түүнийг харалгүйгээр лавлаж асуув.

	— Тийм ээ, одоохон явлаа. 

	Жижүүр тооцоог яаралгүйгээр цэвэрхэн гаргацтай бичив. Тэр бээр бичиж дуусаад тамга дараад эргүүлж хайрцагт нь хийв. Дараа нь тооцоог дахин шалгаад дэвтрээс тасалж аваад Янд өгөв. Энэ бүхэн удтал унжирч ядраав.

	Хорин минутын дараа Ян буудал чиглэн эзгүй гудамжаар алхлав.

	 

	.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	5027 9685 00 (доллар) Tsogt okhin Tenger san

	Qpay-гээр бол (линк)

